
Он чи дар зайл меояд, ҳақоиқест, ки бар ман гузашта ва ба онҳо имон дорам, мумкин аст бо хулқу хӯи бисёре аз мардум ҳам созгор набошад ва иддае ба ин ақоид ришханд бизананд. Аммо ин қадар медонам, ки ҳарчанд иштибоҳ ҳам карда бошам, дар ин маврид, ки ҳамаи инсонҳо рӯзе ин кураи хокиро видоъ хоҳанд намуд, ҳаргиз дучори иштибоҳ нашудаам.

Дар хилвати худам, дар дили шабҳое, ки тамоми онҳое, ки рӯзашонро дар чорчӯби як зиндагии заминӣ – бидуни иттисол ба ҳаёти абадӣ – шакл додаанд ва рӯъёҳои ширини фардояшонро наззора мекунанд, дар ин миён сукуте, ки ҳамаи атрофамро фаро мегирад, бо худам меандешам, ки ман ин ҷоӣ нестам, ту ҳам инҷоӣ нестӣ. Аслан ҳар кас ҷовидонагӣ ва абадиятро қабул дорад, инҷоӣ нест! 

Аммо куҷоӣ ҳастем ва ба куҷо хоҳем рафт? Чӣ сарнавиште дар  интизорамон аст? Чӣ раҳтӯшае баргирем, ки воқеъан раҳтӯша бошад? На ваболу сарборамон?

Аз куҷо омадаам, омаданам баҳри чӣ буд?

Ба куҷо меравам, охир нанамоӣ ватанам?

Мурғи боғи малакутам, наям аз олами хок,

Ду-се рӯзе қафасе сохтаанд аз баданам.

Эй хуш он рӯз, ки парвоз кунам то бари дӯст,

Ба ҳавои сари кӯяш пару боле бизанам.

Агар ҳарфҳои ҳақирро қабул надорӣ ва мехоҳӣ бо таҷоҳуле орифона аз канорашон бигзарӣ, ишколе надорад. Аммо қабл аз он нигоҳе ба сафҳаи вафоткардагони яке аз рӯзномаҳои кишвар бияндоз. Бубин, ки пеши кадом яке навишта шудааст: «Қаблан огоҳаш карда будем, аммо таваҷҷуҳ накард». Хуб, ҳоло чӣ? Ҳоло ҳам мегӯӣ, ки навбати ман баъд аз ҳама аст? Ё ин ки акнун қонеъ шудӣ, ки рӯзе ҳам навбати мо хоҳад расид?

Ростӣ агар марг саффӣ ва навбатӣ буд, мешуд одамӣ сар бикашад ва баъд аз ин ки хотираш ҷамъ шуд, ки ҳоло ҳолоҳо навбаташ намерасад, бо хотире осуда ба корҳои дунявиаш бипардозад, аммо афсӯс, ки дар ин қисмати умр Худованд гулӯгоҳе гузошта, то махлуқоташ дар ҳар ҳол ва шароите, ки ҳастанд, «марг»-ро ба худ наздик бубинанд.

Шумо дар ҳоли ҳозир машғули мутолиаи ин бахш ҳастед. Чун барои суръат ва фикру андешаи одамӣ ҳадду андозае вуҷуд надорад, ҳоло дар зеҳнатон як мурури куллӣ аз оғози таваллуд то кунун бинамоед. Бубинед, ки дар байни хонаводаву хешовандон, дӯстону ошноён ва ҳамшаҳриёнатон чанд нафар дори фониро видоъ гуфтаанд ва ба олами боқӣ пайвастаанд. Агар бовар дорӣ, ки инҷоӣ нестӣ, кофист, зеро ҳамин қадар бовар кунӣ, ки инҷоӣ нестӣ, воқеан истеъдоди инро дорӣ, ки бидонӣ ба куҷо хоҳӣ рафт ва куҷоӣ ҳастӣ. 

Вақте қабул кардӣ ва яқин ҳосил намудӣ, ки ту ҳам узве аз ин корвон ҳастӣ, ки миёни ҳарду адам қарор гирифтаанд ва ҳар замон теъдоде ба ин корвон мепайванданд ва бисёре аз он вомемонанд.

Хуб, агар мунодии марг нидо дардод, ки: «Биё, раҳтӯша бардорем ва қадам дар роҳи бебозгашт бигузорем», ман чӣ бояд барои раҳтӯшаам муҳайё кунам?».

Хуб, ҳоло агар ин пурсиш дар зеҳнат ҷой гирифта ва хостӣ ба дунболи посухаш бошӣ, посухи он бисёр сода аст.

Коре надорад. Аз ҳамин фардо тасмим бигир ва рӯи тасмимат барои ба даст овардани ҷаҳоне саросар шодӣ ва нишоту фараҳ саъйу талош кун. Хеле сахт ҳам нест. Аз ҳамин фардо бо худат ин воқеъиятро ҳамвора такрор кун, ки ҳама аъмолу кирдор ва нияту афкори мо инъикосу натиҷае муносиби шаъни ҳамон амал ва кирдору пиндор доранд. Дар ҳадди бизоат саъй кун, раҳтӯшаи ухравиатро фароҳам оварӣ, агар мехоҳӣ алмос ҷамъоварӣ намоӣ, аз фардо шуруъ кун. Суроғаро ман медиҳам, ту бовар кардаӣ, ки инҷоӣ нестӣ, пас барои он ҷое, ки барои ту сохтаанд, алмос ҷамъ кун. Фақат як шарти ҷузъӣ ва осон дорад ва он ин аст, ки остин боло бизанӣ ва бовар кунӣ, ки корҳое, ки мекунӣ, ҳама барои тақарруб ба сӯи Худост ва подошдиҳандаи аслӣ танҳо ӯст. Аз ҳамин фардо ба рӯи бачаҳои кӯчакат ва ҳатто бузургат лабханди бештаре бизан. Нури муҳаббату имонро дар дилҳояшон мунаввар кун. Бо ҳамсарат хушхулқтар бархӯрд кун. Агар дар самти ҳаракатат пиёдаеро мебинӣ, ӯро савор кун. Аз ӯ пул талаб накун ва ба худат бигӯ, ки ин савор шудан барои охиратам бошад. Агар метавонӣ, худро ба ҷои одамҳои нодору бебизоат бигузор ва миқдоре аз он чи дорӣ, ба онҳо бидеҳ. Агар имконаш бароят вуҷуд дорад, дарахте бинишон ва ҳайвонеро сер кун. Аз фардо ба рӯи мардум бо табассум нигоҳ кун. Аз канори мушкилоти мардум бетафовут нагузар ва худатро ба ҷои онҳо бигузор.

Пас, «биё раҳтӯша бардорем ва қадам дар роҳи бебозгашт бигузорем». Ҳақиқаташ ин аст, ки ба қавли бузурге «инсонро умри дубора бояд, якеро таҷриба омӯхтан ва дигаре барои истифода аз он таҷрибаҳо».

Ҳоло ки чунин нест, ҳар инсоне беш аз як бор имкони баҳрамандӣ аз зиндагиро надорад. Пас, беҳтарин ва маъқултарин роҳ он аст, ки аз маҷмуъаи таҷрибаҳои касоне, ки дар замин бо олами арвоҳ иртибот доранд ё арвоҳе, ки бо заминиён дар иртиботанд ва низ касоне, ки тавонистаанд аз қайди ҳисори тан андаке раҳоӣ ёбанд, истифода намоем. 

Қиссаи зиндагӣ ё аҳком

Дар охират Парвардигор ҷоеро офарида ва онро барои касоне, ки бо имону тақво аз ин дунё бираванд, қарор додааст. Дар ин макон анвоъи пазироиҳо ва ақсоми неъматҳо, ки дар ҳадди вусъату бузургии он олам аст, тадорук фармудааст, ба тавре ки донистани ҳақиқат ва тафсили он барои аҳли ин олам муҳол аст. ҳамчун бачае, ки дар раҳми модар аст, аз бузургӣ ва авзоъу гузоришоти дунё бехабар аст. Аз ин рӯ, Худованд дар Қуръон ба таври иҷмол мефармояд:

" فَلَا تَعْلَمُ نَفْسٌ مَّا أُخْفِيَ لَهُم مِّن قُرَّةِ أَعْيُنٍ جَزَاءً بِمَا كَانُوا يَعْمَلُونَ " . 
«Ҳеҷ кас надонад неъматҳои бузургеро, ки чашми онҳоро равшан мекунад ва барои онҳо дар баробари кирдорҳои некашон захира шудааст». («Саҷда»; 17).

Муждагонии фараҳбахш ва дилангезу рӯҳнавози Қуръон дар додани ваъдаи биҳишти ҷинон барои муъминон такрор ба такрор омадааст. Албатта ин неъмати ҷовидони илоҳӣ махсуси муъминон аст, ки аъмоли солеҳ ва некӯ анҷом медиҳанд. Пас, имон ба танҳоӣ кофӣ нест, ногузир бояд итоат ва амали солеҳ бо он ҳамроҳ бошад. Ҳамчунин неъматҳои биҳишт, рӯзиҳо ва хушгувориҳои он ҳадду марзе надорад.

Худованд бо оёти каломаш хостааст, то тасвире аз ин неъматҳоро ба ақлҳо ва зеҳнҳои мо наздик гардонад, вагарна ҳадаф аз ин оёт таъйини ҳадду марзе барои ин неъматҳо нест. Аз он ҷое, ки башар одатан ба моддиёт дилбастагӣ дорад, Худованд – ҷалла ҷалолуҳу – аз онҳо чунин ёд мекунад:

" يُطَافُ عَلَيْهِم بِصِحَافٍ مِّن ذَهَبٍ وَأَكْوَابٍ  ۖ  وَفِيهَا مَا تَشْتَهِيهِ الْأَنفُسُ وَتَلَذُّ الْأَعْيُنُ  ۖ  وَأَنتُمْ فِيهَا خَالِدُونَ " .
«Ва ҳар чи дил бихоҳад ва ҳар он чи ки чашм аз онҳо лаззат бибарад, дар биҳишт вуҷуд дорад ва шумо дар он ҷовидона хоҳед буд». («Зухруф»; 71).

Оре! Инсон дар олами охират низ ҳамчунон инсон боқӣ монда, ба фаришта табдил намеёбад. Балки ҳатто лаззатҷӯиҳои инсон дар охират комилтару қавитар аз лаззатҷӯиҳои ӯ дар дунёст. Бинобар ин, биҳишт аз ҳар ҷиҳат омодаи пазироӣ ва ишбоъ (қонеъ сохтани)-и тамоюлоти фитрии ӯст.       
Биҳишт

«Биҳишт» тарҷумаи форсӣ-тоҷикии «ҷаннат»  аст. Ҷаннат лафзи муштақ аз феъли «ҷанна» ба маънои пӯшида ва пинҳон аст. Ҳар лафзе, ки аз ин модда (ҷанна) иштиқоқ шуда бошад, маънои иститор ва пӯшидагиро ифода мекунад. Масалан мегӯянд: «Ҷанна алайҳил-лайлу» - яъне шаб ӯро пӯшонд. Ҷинро ба хотири пӯшида будани он ҷин мегӯянд ва маҷнун ба одаме гуфта мешавад, ки ақлаш пӯшида шудааст ва ҳаракати саҳеҳ надорад. Васфи ҷаннат ба маконе гуфта мешавад, ки муъминон ба он дохил мешаванд, гуфта мешавад, то подоши онҳо дар рӯзи қиёмат бошад. Ба хотири ин ки дар он ҷо дарахтони зиёде вуҷуд дорад, касоне, ки дар он қарор доранд, аз чашмҳо пӯшида мемонанд ва аз офоту балоҳо маҳфуз ҳастанд, ба он ҷаннат гуфтаанд.

Лаззатҳои маънавӣ
Бо таваҷҷуҳ ба ин ки рӯҳ ба маротиб аз ҷисм олитар ва шарифтар аст, набояд тардид дошт, ки неъматҳои рӯҳонӣ ва маънавии биҳишт ба маротиб аз неъматҳои моддӣ ва ҷисмонӣ бартару волотар ва бошукӯҳтар аст. Вале аз он ҷое ки ин мавҳибатҳо ва неъматҳо маъмулан дар васф намегунҷад ва диданӣ аст, на гуфтанӣ ва шуниданӣ, аз ин рӯ, дар оятҳои Қуръон ғолибан ишоратҳои сарбастаеро ба ин бахш аз неъматҳои биҳиштӣ мебинем.

Ба ҷуз дар мавридҳое, ки қобили шарҳу баён буда, ки дар он ҷо Қуръон ба шарҳу баёни он пардохтааст.

Ба таъбири дигар, лаззати дарки маърифати Аллоҳ ва ҷазбаҳои ҷалолу ҷамоли ӯ ва нурҳои алтофи пинҳони Парвардигор ва мастӣ аз ҷоми ишқи зоти муқаддаси ӯ ончунон аст, ки як лаҳзаи он аз тамоми неъматҳои моддии ҷаҳон бартар аст.

Чун дар биҳишт омилҳои ғафлату бехабарӣ аз Худованд ва гирифториҳое, ки ҳузури қалбро барҳам мезанад, вуҷуд надорад ва ҳиҷобҳову монеъаҳои маърифат аз пеши дидаи дил канор рафта, дарку диди инсон ба маротиб қавитар мегардад ва аз васвасаҳои шайтонӣ, ки ҳамеша монеъи раҳравони ин роҳ аст, мутлақо хабаре нест, он гоҳ метавон тасаввур кард, ки дар он ҷо чӣ хабар аст? Чӣ ғавғое аз неъматҳои маънавӣ барпост ва чӣ ҷазбаҳои нерӯманде рӯҳро ба ҷавори қурби Ҳақ мекашад, ӯро дар анвори зоташ мустағрақ намуда, аз хештан ғофил мекунад ва кораш ба ҷое мерасад, ки ҷуз ӯ намебинад ва ҷуз аз ӯ намехоҳад, ҳар чи дилаш мехоҳад, ҳамон мебинад ва ҳар чи бубинад, дилаш ҳамонро мехоҳад. Бо таваҷҷуҳ ба ин ишоратҳои кӯтоҳ ба Қуръон бозмегардем ва шарҳи ин мавҳибатҳоро аз забони Қуръон мешунавем.

Эҳтироми махсус

Эҳтиромоти хоссаи биҳиштиён аз ҳамон оғози ворид шудан ба биҳишт шуруъ мешавад ва хозинони биҳишт нахустин табрики пурмаъноро ба онҳо мегӯянд, чунончи Қуръон мефармояд:

" وَسِيقَ الَّذِينَ اتَّقَوْا رَبَّهُمْ إِلَى الْجَنَّةِ زُمَرًا ۖ حَتَّىٰ إِذَا جَاءُوهَا وَفُتِحَتْ أَبْوَابُهَا وَقَالَ لَهُمْ خَزَنَتُهَا سَلَامٌ عَلَيْكُمْ طِبْتُمْ فَادْخُلُوهَا خَالِدِينَ " .
«Ва равон карда шаванд онон ки тарсиданд аз Парвардигори хеш ба сӯи биҳишт гурӯҳ-гурӯҳ, то вақте ки биёянд наздики биҳишт ва боз карда шавад дарвозаҳои он ва гӯянд ба эшон нигаҳбонони биҳишт: «Салом бар шумо бод, хушҳол бошед», пас дароянд ба биҳишт ҷовидон». («Зумар»; 73).

Аз ин таъбир истифода мешавад, ки хозинони биҳишт муштоқона бар дарҳои биҳишт парҳезгоронро интизор мешаванд, дарҳои биҳиштро қаблан барои онҳо кушодаанд ва ба маҳзи ин ки ба биҳишт мерасанд, бо таҳийёту эҳтиромот ба истиқболи онҳо мешитобанд ва бо чунин таъбироти зебое онҳоро ба биҳишт ва зиндагии ҷовидон дар он фаро мехонанд.

Оре, чунин аст роҳу расми пазироии як меҳмони азиз, мизбон нахуст дарро кушода, интизор мекашад ва ба маҳзи ворид шудан хайра мақдам мегӯяд. Ин яке аз лаззатҳои боарзиши маънавӣ аст.

Дар марҳалаи баъд, ки дар биҳишт ворид шуданд, малоикаи муқарраби илоҳӣ маъмуранд, ки аз ҳар дар ба назди онҳо ворид шаванд ва ба онҳо хуш омаду табрик гӯянд.

" وَالْمَلَائِكَةُ يَدْخُلُونَ عَلَيْهِم مِّن كُلِّ بَابٍ سَلَامٌ عَلَيْكُم بِمَا صَبَرْتُمْ ۚ فَنِعْمَ عُقْبَى الدَّارِ " . 
«Фариштагони илоҳӣ аз ҳар даре бар онон ворид мешаванд ва ба онҳо табрик мегӯянд: «Салом бар шумо ба хотири сабру истиқомататон ва чӣ оқибати хубе баъд аз дунё насибатон шуд»». («Раъд»; 23-24).

Аз оёти боло ба хубӣ бармеояд, ки гурӯҳҳое аз фариштагон аз ҳар даре ба сӯи онҳо меоянд ва бо таваҷҷуҳ ба ин ки ҳар як аз дарҳои биҳишт нишонаи яке аз аъмоли солеҳанд («бобус-салот», «бобул-ҷиҳод», «бобул-ҳаҷ»), маълум мешавад, ки ҳар гурӯҳе аз ин фариштагон ба хотири яке аз аъмоли солеҳ ба суроғи онҳо меоянд. Ҷолиб ин ки тамоми ин аъмол дар маънои «сабр» хулоса мешавад, сабр бо тамоми навъҳояш, ҳамчун сабр бар тоат ва сабр аз маъсият.

Аз ин муҳимтар «салом» ва дуруде ҳаст, ки Худованд бар биҳиштиён мефиристад, саломе, ки моломол аз муҳаббат ва лутфу раҳмат аст. Чунончи дар ин оят мефармояд:

" سَلَامٌ قَوْلًا مِّن رَّبٍّ رَّحِيمٍ " .
«Гуфта шавад: «Салом бод аз ҷониби Парвардигори меҳрубон»». («Ёсин»; 58).

Ин салому дуруди илоҳӣ, ин нидои рӯҳпарвару нишотофарини мамлӯ аз лутфу эҳсон, чунон рӯҳи биҳиштиёнро маҷзуб мекунад ва ғарқи нишот месозад, ки бо ҳеҷ неъмате баробар нест.

Оре! Як лаҳза шунидани нидои муҳбуб, ки аз лутфу инояташ бархостааст, аз тамоми дунё ва он чи дар он аст, бартарӣ дорад.

Паёми дӯст шунидан саодат асту саломат,

Фидои хоки дари дӯст бод ҷони гиромӣ.

Ё ба гуфтаи шоир:

Саломати дили хаста дар саломи ту бошад,

Зиҳӣ саодат агар давлати саломи ту ёбам.

Ҷазбаи лиқои маҳбуб ва дидори лутфи ёр ва саломе, ки нишонаи рафъи ҳиҷоб аст, он қадар лаззатбахш ва шавқангезу рӯҳпарвар аст, ки агар ошиқони ӯ аз ин файзи маънавӣ дур бимонанд, қолаб тиҳӣ мекунанд. 

Камоли моддии аҳли биҳишт

Неъматҳои моддӣ ва ҷисмонии биҳишт бисёр рангоранг, густурда ва ҷолибу дилангез аст. Худованд аз ин тариқ таваҷҷуҳи инсонҳоро ба аъмолу сифот ва фазоил, ки сарчашмаи ин мавҳибатҳост, ҷалб намудааст. Зеро навъи башар нисбат ба неъматҳои рӯҳонӣ, бештар ба мавҳибатҳои ҷисмонӣ таваҷҷуҳ дорад. Мо дар ин бахш ба шарҳи онҳо мепардозем.

Ҳамсарони биҳиштӣ
Аз муҳимтарин омилҳои оромиши хаёл ва унсу нишоти зиндагӣ доштани ҳамсари муносиб ва соҳиби камолот аст. Вуҷуди чунин ҳамсаре дар зиндагии инсон хоҳ нисбат ба мард бошад ё зан, метавонад таҳаммули ҳама мушкилотро бар ӯ осон созад ва ба зиндагии ӯ нишоту шодобӣ ва ширинию сурур бахшад.

Беҷиҳат нест, ки Қуръони карим зимни баёни неъматҳои гуногуни биҳишт  дар чандин оятҳо дар бораи ин масъала таъкид карда, роҷеъ ба он таъбироти ҷолиб ва дақиқе дорад. Дар теъдоде аз оёти Қуръони маҷид аз занони биҳиштӣ ба «ҳурул-ъин» таъбир шудааст.

«Ҳур» шакли ҷамъи калимаи «ҳавро» аст, аммо дар форсӣ маъмулан ба сурати муфрад ба кор рафта, аз калимаҳои «ҳурон» ва «ҳуриён» барои шакли ҷамъи он истифода мегардад.

«Ҳур» ба маънои зани сиёҳчашм, зебову некӯ ва дорои ҷисми латифе аст, ки ҳадақаи чашмаш монанди ҳадақаи чашми оҳу бузург аст.

Ин мавҷудот, ки дар биҳишт ҳамдам ва ёру аниси муъминон хоҳанд буд, дар Қуръони карим чаҳор бор: дар сураи «Ар-Раҳмон», ояти 72 - як бор, се бори дигар бо унвони «ҳури ъин» дар сураҳои «Духон», ояти 54, «Тур», ояти 20 ва «Воқеъа», ояти 22 зикр шудааст.

Ҳур ё ҳавро дар назму насри забони форсӣ ба сурати намоде аз зебоӣ ва ҳусну малоҳат даромадааст:

Фардо, ки равзаи ризвон ба мо диҳанд,

Ғилмон зи равза, ҳур зи ҷаннат бадар кашем. (Ҳофиз)

Он чи дархӯри аҳаммият аст, ин ки бино ба таъриф ва тавзеҳоте, ки аз ҳур дар Қуръон омадааст, ҳамчунин аз бардошту тарзи истифодаи калимаи «ҳур» дар назму насри форсӣ чунин натиҷа ба даст меояд, ки онҳо мавҷудоти айнӣ ва мустақилле ҳастанд, ки ба манзури хоссе аз тарафи Холиқи якто офарида шуда, дар маҳалли махсусе ҳаёт доранд ва ба анҷоми вазифаҳое, ки аз сӯи Худованд ба онҳо супурда мешавад, машғуланд.

Ин махлуқоти илоҳӣ ҳаргиз хаёлӣ нестанд ва бар хилофи назари касоне, ки муътақиданд ин тавсифотро Худованд ба истиора ва киноя овардааст, то ки ба далели ҳамоҳангӣ ва кашишҳои ғаризӣ дар инсон барои ба даст овардан ва соҳиб шудани он ҳурони биҳиштӣ инсонҳои заминӣ аз гуноҳ парҳез кунанд.

Дар Қуръони карим баъзе аз авсофи ҳурул-ъин омадааст, ки далолат бар зебоии ҷамол ва ахлоқу назофат ва баландии манзилату шарафи онҳо дорад.

Андар он бошад занони хушкалом,

Ҳури мақсурот гуфт ӯ фил-хиём.

Яъне андар пардаҳо пӯшидаанд,

Дар ҳифозу сатри худ кӯшидаанд.

Занони сиёҳчашму зебохисол,

Чунон дурри макнуне ба ҳусну ҷамол.

Ба дурустӣ Худованд онҳоро дар беҳтарин ҳусну ҷамол ва аълотарин шаъну шавкату маконат қарор дода, ба онҳо беҳтарин ахлоқро бахшидааст ва онҳоро аз анҷосату хабосат ва олудагиҳои зоҳирию ботинӣ пок кардааст.

Худованд мисоли онҳоро баён мекунад ва мефармояд:

" وَحُورٌ عِينٌ كَأَمْثَالِ اللُّؤْلُؤِ الْمَكْنُونِ " .
«Ва (онҳорост) ҳурони кушодачашм, монанди марвориди пӯшида дар садаф». («Воқеъа»; 22-23).

Расули акрам (с) дар тафсири ин ояти карима мефармояд:

" صفاء فی صفاء الدر الذي في الصداف لم تمسه الأيدي " .

«Дурахшандагӣ ва покии онҳо мисли дурахшандагии дурру марвориди дар садаф аст, ки дасти касе ба ӯ нарасидааст».

Худованд дар таъбири дигаре ҳури биҳиштиро чунин васф мекунад:

" عُرُبًا أَتْرَابًا " .
«(Занони биҳиштӣ) шефтагон (и ҳамсарони худ, ҷавон) ва ҳамсинну сол ҳастанд». («Воқеъа»; 37).

" حُورٌ مَّقْصُورَاتٌ فِي الْخِيَامِ " .
«Ҳуроне, ки дар хаймаҳо нигоҳ дошта шудаанд». («Раҳмон»; 72).

" فِيهِنَّ قَاصِرَاتُ الطَّرْفِ " .
«Дар он ҷо занони фурӯандозандаи чашмон ҳастанд». («Раҳмон»; 56).

" كَأَنَّهُنَّ الْيَاقُوتُ وَالْمَرْجَانُ " .
 
«Гӯё он ҳурон ёқуту марҷонанд». («Раҳмон»; 58).

Яъне он ҳурони биҳиштӣ, ки дар хаймаҳо ба сар мебаранд ва мунтазири шавҳарони худ ҳастанд (ва ба қадре зебо ва хушқиёфаанд, ки), гӯё ёқуту марҷон ҳастанд.

Расули акрам (с) мефармоянд:

" وَلَوْ أَنَّ امْرَأَةً مِنْ أَهْلِ الْجَنَّةِ اطَّلَعَتْ إِلَى أَهْلِ الأَرْضِ لأَضَاءَتْ مَا بَيْنَهُمَا وَلَمَلأَتْهُ رِيحًا ، وَلَنَصِيفُهَا عَلَى رَأْسِهَا خَيْرٌ مِنَ الدُّنْيَا وَمَا فِيهَا " .
«Агар зане аз занони биҳишт ба замин сар мекашид, мобайни онҳо (машриқу мағриб)-ро аз бӯйи хушаш пур карда, миёни он дуро мунаввару нуронӣ менамуд ва арзиши рӯсарие, ки бар сари ӯст, аз дунё ва он чи дар он аст, бештар аст». 

Заноне, ки дар хубию ҷамол,

Худо офарид ба ҳадди камол.

Беҳтарин сухан сухани Содиқул-Масдуқ (с) дар мавриди офариниши ҳурул-ъин ва ахлоқи зебои онҳо аст.

قال رسول الله : " خلق الله الحور العين من ثلاث أشياء، أسفلهن من المسک وأوسطهن من العنبر وأعلاهن من الکافور وحواجبهن سواد خط نور " .
Расули Худо (с) фармуданд: 
«Худованд ҳурул-ъинро аз се чиз халқ кард, ки қисмати поёни он мушк, васати он аз анбар ва болои он кофуру абрӯҳои онҳо бисёр сиёҳ аст». 

Ҳазрати Абдуллоҳ ибни Масъуд (р) аз Паёмбар (с) ривоят мекунад, ки он Ҳазрат (с) фармуданд: 
«Дар ҳақиқат зани аҳли биҳиштро сафедӣ ва мағзи пойаш аз зери ҳафт либоси абрешимӣ дида мешавад». 
Ба ин далел аст, ки Худованд мефармояд:

" كَأَنَّهُنَّ الْيَاقُوتُ وَالْمَرْجَانُ " .
 
«Гӯё он ҳурон ёқуту марҷонанд». («Раҳмон»; 58).

Дар ҳақиқат ёқут санге аст, ки агар нахе дохили он кунӣ, аз пушташ он нахи дохилро мебинӣ. 

Оре! Эй мусулмон, ки шефтаи шаҳватҳо ва орзуҳои дунёӣ шудаӣ, Худованд ба хотири ҳифз аз гуноҳу маъсият, неъматҳое омода кардааст, ки ҳаргиз наметавонӣ онро тасаввур кунӣ. Бинигар ба як неъмат аз ҳазорон неъмати Худованд, ки занони биҳиштӣ ҳастанд, заноне, ки ошиқу дилбохтаи шавҳарони худанд, заноне, ки ба тамоми маъно шавҳари худро дӯст медоранд. Ин аст атои Худовандӣ, ки дар шумор намеояд.

Чи басо инсонҳое, ки дар дунё дар ҷустуҷӯи як зан ҳаракат мекунанд ва ба он намерасанд, аммо Худованд ҳуронеро бароят омода кардааст, ки қобили васф нест. Девона аст касе, ки дунболи хоҳишот равад ва миллиардҳо солро дар муқобили 70-80 соли зиндагӣ бифурӯшад.  

Бале, алоқаи байни марди муъмин ва ҳамсараш аз ҳурул-ъин алоқаи шаҳвонӣ нест, балки алоқае ба тамоми маъно ва мафҳум комил, алоқае, ки охирин мартабаи ишқу муҳаббат аст, ки Худованд танҳо онҳоро барои ишқу муҳаббат нисбат ба муъмин халқ кардааст. Худованд тавре онҳоро офаридааст, ки танҳо ба ҳамсари худ меандешанд, ӯ ҳаргиз чашм аз ҳамсари худ намебардорад ва барои ӯ ҳамсараш аз тамоми биҳиштиён зеботар аст.

Қосиротут-тарф яъне он занон,

Наздашон кӯтоҳ чашм аз дигарон.

Ишқ намеварзанд ҷуз бо шавҳарон,

Ҷовидон андар биҳишт бо ҳамсарон.

Дар онҳо ҳасаду кина нест, агар тамоми аҳли ҷаннат ҷамъ шаванд, ӯ ҷуз ба шавҳараш ба каси дигаре нигоҳ намекунад.

Дар ривояте омадааст, ки ҳурон бо садои зебо, ки халоиқ мисли он нашунидаанд, мегӯянд: 
«Мо ҳамеша ҳастем, мо хушнудем ва хашмгин намешавем, хушо ба ҳоли касе, ки барои мост ва мо барои ӯ ҳастем».

Ҳазрати Алӣ (р) аз Расулуллоҳ (с) ривоят мекунад, ки он Ҳазрат (с) фармуданд: 
«Дар биҳишт маҷлисе барои ҳурони биҳиштӣ барпост, ки бо садои дилкашу танинандози худ овоз мехонанд, ки халоиқ то он рӯз ба хубии он нашунидаанд. Ба онҳо мегӯянд: «Мо барои ҳамеша зинда мемонем ва ҳаргиз нороҳат намешавем, мо ҳамеша розӣ ва хушнудем ва ҳаргиз норозӣ намешавем, хуш ба ҳоли касе, ки ӯ барои мо ва мо барои ӯ бошем».  

Бале, бародару хоҳари мусулмон! Азизам! То кай аз хоби ғафлат бедор намешавӣ? Вақти рафтану кӯбидани табли сафар фаро расид, вале мардум ҳанӯз дар хоби ғафлатанд.

Оре! Худованд муъминонро вориси биҳишт гардонид, аз қасрҳо, хаймаҳо, хонаҳо ва фаршҳо то ғилмону ҳурон барои касоне аст, ки аъмоли солеҳ анҷом медиҳанд ва хайру сидқу ибодати холисона барои худ пеш бифиристанд.

Сохтмони биҳишт

Бино ва сохтусози дунё мураккаб аз як даста масолеҳ мисли оҳан, оҷур, семент ва ғайра аст. Агар касе беҳтарин бино ва иморати зебо ва беҳтарин манзилҳои дунёро ҳам дошта бошад, дар муқобили бино ва манзилҳои биҳишт аслан қобили тасаввур нест. Қасрҳо ва кохҳое, ки аз луълуъ, тилло, нуқра ва мушк сохта шудаанд, ки дар ниҳояти зебоӣ ва ҷамол ҳастанд.

Худованд ин манзилҳои зеборо барои касоне омода кардааст, ки заминаи ворид шудан ба биҳиштро дар ин дунё фароҳам оварда бошанд ва бо кӯлаборе пур аз имон ва амали солеҳ ба дарбори Борӣ таъоло ҳозир шаванд. Худованд мефармояд:

" وَالَّذِينَ آمَنُوا وَعَمِلُوا الصَّالِحَاتِ لَنُبَوِّئَنَّهُم مِّنَ الْجَنَّةِ غُرَفًا تَجْرِي مِن تَحْتِهَا الْأَنْهَارُ خَالِدِينَ فِيهَا ۚ نِعْمَ أَجْرُ الْعَامِلِينَ " .
«Касоне, ки имон оварда ва амали шоиста анҷом дода бошанд, онҳоро дар боғҳои азими биҳишт ҷой медиҳем ва дар кохҳое, ки дар зери онҳо рӯдҳо равон аст, ҷовидона ба сар мебаранд ва подоши касоне, ки барои Худованд кор мекунанд, чӣ хуб аст». («Анкабут»; 58).

Дар ин оят ишора ба ин шудааст, ки ғурфаҳое барои аҳли биҳишт медиҳем, вале ишора ба чанд табақа будани онҳо нашудааст. Худованд дар ояти дигаре мефармояд:

" لَٰكِنِ الَّذِينَ اتَّقَوْا رَبَّهُمْ لَهُمْ غُرَفٌ مِّن فَوْقِهَا غُرَفٌ مَّبْنِيَّةٌ تَجْرِي مِن تَحْتِهَا الْأَنْهَارُ ۖ وَعْدَ اللَّهِ ۖ لَا يُخْلِفُ اللَّهُ الْمِيعَادَ " .
«Лекин касоне, ки аз Парвардигори худ тарсиданд, барои онҳо қасрҳое баланд аст, болои он қасрҳо қасрҳои дигар сохта шудааст, ки аз зери онҳо ҷӯйҳо мегузарад, Худо ваъда кардааст ва Худованд ваъдаро хилоф намекунад». («Зумар»; 20).

Бале, аҳли биҳишт қасрҳои яктабақа ва чандтабақа ва қасрҳое, ки дар беҳтарин маҳал ва сабзтарин макон аст, омода шудааст, ки аз онҳо лаззат мебаранд. Пас, ту эй мусулмон, ҳаргиз фиреби қасрҳо ва манзилҳои зебои дунёро нахӯр, ки Худованд бароят қасрҳои беҳтаре омода кардааст. Қасрҳое, ки Расули акрам (с) дар мавриди онҳо мефармоянд:

«Як хишт аз тилло ва хиште аз нуқра ва лойи он аз мушк аст».  

Дар ҳадиси дигаре мефармоянд:

" إن للمؤمن في الجنة لخيمة من لؤلؤة واحدة مجوفة طولها في السماء ستون ميلاً، للمؤمن فيها أهلون، يطوف عليهم المؤمن فلا يرمي بعضهم بعضاً " .
«Ба ростӣ ки барои муъминон дар биҳишт чодарҳое аст, ки ҷинси онҳо аз марвориди дарунхолӣ аст, тӯли онҳо ба тарафи осмон шаст мил аст, ин чодарҳои бузург махсуси муъмин ва аҳли хонаи ӯ мебошад, ки ба осонӣ дар он рафтуомад мекунанд, вале баъзе аз онҳо якдигарро намебинанд».  

Ҳазрати Алӣ (р) ривоят кардааст, ки Паёмбари акрам (с) дар ҳадиси дигаре манзилҳои биҳиштро чунин зебо тасвир мекунад: 
" إن في الجنة لغرفاً يرى ظهورها من بطونها وبطونها من ظهورها، فقام أعرابی، فقال: يا رسول الله لمن هی؟ قال: لمن طيب الکلام وأطعم الطعام وأدام الصيام وصلی بالليل والناس نيام " .

«Дар биҳишт болохонаҳое вуҷуд дорад, ки берунашон аз дурунашон ва дарунашон аз берунашон намоён аст». Як аъробӣ бархоста, суол кард: «Эй Расули Худо! Инҳо барои кадом касоне ҳастанд?». Он Ҳазрат (с) ҷавоб дод: «Касе, ки сухани некӯ гӯяд, ба дигарон таом диҳад ва дар шаб намоз бихонад, дар ҳоле ки мардум хобидаанд». 
Либосҳои аҳли биҳишт

Дар зиндагии дунё либос нақши муҳимме дорад ва дар тамоми тӯли таърих нақши аслиро дар зинати одамӣ дошта, акнун низ ба қуввати худ боқӣ аст. Бинобар ин, пӯшишу либос дар он ҷо ҷанбаи тазйину ороиш дорад ва шояд ба ҳамин далел дар оятҳои Қуръон оиди ҷанбаи ороишии либосҳо таъкид шудааст ва бо таъбироти гуногуне, ки ҳама ҳикоят аз зебоӣ ва ҷаззобияти либосҳои биҳиштӣ дорад, аз онҳо ёд гардидааст.

Либосҳои аҳли биҳишт дорои рангҳои бисёр зебо ва дилнишин аст, ки бо гузашти замон куҳна намегардад ва бо зиёд истифода кардан касиф намешавад, ки аз абрешим нозук аст, ки вақте онҳоро мепӯшад, зеботар ва дилработар мешавад. Худованд дар як таъбир мефармояд:

" يُحَلَّوْنَ فِيهَا مِنْ أَسَاوِرَ مِن ذَهَبٍ وَيَلْبَسُونَ ثِيَابًا خُضْرًا مِّن سُندُسٍ وَإِسْتَبْرَقٍ مُّتَّكِئِينَ فِيهَا عَلَى الْأَرَائِكِ ۚ نِعْمَ الثَّوَابُ وَحَسُنَتْ مُرْتَفَقًا " .
«Онҳо либосҳои фохиру зебо ба ранги сабз аз ҳарир нозуку захим дар бар доранд». («Каҳф»; 31).

Назири ҳамин таъбир бо тафовути мухтасаре дар сураи «Духон» дида мешавад:

" يَلْبَسُونَ مِن سُندُسٍ وَإِسْتَبْرَقٍ مُّتَقَابِلِينَ " .
«Онон либосҳое аз ҳарири нозук ва захим мепӯшанд ва дар муқобили якдигар менишинанд (ва ба шодӣ мепардозанд)». («Духон»; 53).

Ҷолиб ин ки дар мавриди либосҳои биҳиштӣ танҳо сухан аз ранги сабз аст, шояд ба ҳамин далел аз шодтарин рангҳое аст, ки дар олами табиат ва офариниш пайдо мешавад, гиёҳон умуман сабзанд, дарёҳо ва обҳои мутароким гоҳ нилгун ва гоҳ сабз ба назар мерасанд. Ба ҳамин далел рӯҳи инсон ошноии зиёде бо ин ранг дорад, ранги сабз рӯҳро навозиш медиҳад ва баъзе аз донишмандон ранги сабзро мусаккин ва оромбахш медонанд. 

Расули акрам (с) дар ҳадисе мефармоянд:
" من يدخل الجنة ينعم فلا يبأس ولا تبلی ثيابه ولا يفنی شبابه " .

«Ҳар кас дохили биҳишт шавад, дар нозу неъмат хоҳад буд, тиҳидасту бечиз нахоҳад шуд, ҷовид хоҳад буд ва ҳаргиз марг ба суроғаш намеояд, либосаш касифу чиркин намешавад ва ҷавонияш аз байн нахоҳад рафт».

Қимати либоси аҳли ҷаннат хеле зиёд аст, ҳатто қимати чодару рӯсарии зани ҷаннатӣ аз дунё ва он чи дар дунё аст, бештар аст.

Дар ҳадисе дигар ба ин нукта ишора шудааст, ки вақте биҳиштӣ вориди биҳишт мешавад, назди дарахти Тӯбо меравад ва меваҳое мечинад, ки дар онҳо анвоъи либосҳои сафеду сабз ва ғайра қарор дорад, ки ҳар якеро бихоҳад, интихоб мекунад, аз меваҳои он ҳар чиро бихоҳад, мегирад, пас онҳоро боз мекунад, ки дар онҳо анвоъи либосҳои рангоранг аст, ки арзишу қимати фавқулода зиёде дорад ва дорои дурахшишу зебоии хоссе ҳастанд.

Замини биҳишт

Замини биҳишт аз мушку заъфарон аст ва сангҳои он аз дурру ёқут аст, ки медурахшад ва дорои гулҳо ва меваҳои бисёр зебо ва дилнишин аст, ки бӯи хуши онҳо аз масофаҳои бисёр дур ба машом мерасад, ки ба аҳлаш сафову самимият ва сурур мебахшад. Абӯҳурайра (р) ривоят мекунад, ки Паёмбари гиромии Ислом (с) замини биҳиштро ин гуна васф карданд:

  
" حصباؤها اللؤلؤ والياقوت و ترابها الزعفران. ومن يدخل ينعم ولايباس ويخلد لايموت لا تبلی ثيابه ولا يفنی شبابه " .

«Сангрезаҳои биҳишт аз луълуъу ёқут ва хоки он аз заъфарон аст, касе дохили он шавад, дар нозу неъмат аст, тиҳидаст намегардад ва ҷовид хоҳад буд, марг ҳаргиз ба суроғаш намеояд ва либосаш куҳна намешавад ва ҷавонияш аз байн намеравад». 

Паёмбари акрам (с) дар ҳадиси дигаре чунин мефармоянд:

" أرض الجنة بيضاء عرصتها صخور الکافور، قد أحاط به المسک مثل کثبان الرمل أنهار مطردة فيجتمع فيها أهل الجنه أدناهم وآخرهم فيتعارفون فيبعث الله ريح الرحمة فتهيج عليهم ريح المسک فيرجع الرجل إلى زوجه وقد ازداد حسناً وطيباً فتقول له: لقد خرجت من عندی وأنا بک الآن أشد إعجاباً " .

«Замини биҳишт сафед, майдони он аз сахраҳои кофур аст, мушк ҳама ҷои онро монанди зарраҳои рег фаро гирифтааст ва наҳрҳои умумӣ вуҷуд дорад ва биҳиштиёни поёнтарин ва болотарин дар он ҷамъ меоянд ва бо якдигар ошно мешавад. Дар ин ҳангом Худованд насими раҳматро мефиристад, то бӯйи мушк онҳоро хушбӯ ва муаттар кунад, пас ҳар шахсе ба сӯи ҳамсараш бармегардад, дар ҳоле ки ҳусну ҷамол ва хушбӯии ӯ афзоиш ёфтааст. Пас ҳамсараш ба ӯ мегӯяд: «Қабл аз рафтани ту ман ошиқат будам, аммо акнун бештар ба ту ишқ меварзам».

Ин таркиби зебои биҳишт, дар биҳиштиён суруру хушҳолии зиёд эҷод мекунад, ки аҳли он наззорагари ин зебоӣ ҳастанд.

Бародару хоҳари мусулмон! Барои расидан ба ин макони босафо бояд талош кард. Худованд мефармояд:

" وَفِي ذَٰلِكَ فَلْيَتَنَافَسِ الْمُتَنَافِسُونَ " .
«Барои расидан ба ин неъматҳои абадӣ бояд дар ин мусобиқа аз дигарон сабқат гирифт (ва зиндагие бар пояи имон ва амали солеҳ дошт)». («Мутаффифин»; 26).

Бе ранҷ ганҷ муяссар намешавад,

Музд он гирифт ҷони бародар, ки кор кард. 

Худованд мефармояд:

" وَمَا عِندَ اللَّهِ خَيْرٌ وَأَبْقَىٰ " .
«Ва ончи назди Худо аст, беҳтару пояндатар аст». («Қасас»; 60).

